
ᓇᐃᓈᖅᓯᒪᔪᖅ 
 

ᓄᓇᕗᒻᒥ ᒐᕙᒪᒃᑯᓐᓂᑦ, ᐊᕙᑎᓕᕆᔨᒃᑯᓐᓄᑦ ᑭᒑᖅᑐᐃᔨᐅᔪᑦ ᐅᖃᖃᑎᖃᓚᐅᖅᑐᑦ ᑕᓗᕐᔪᐊᕐᒥᑦ 

ᐆᒪᔪᓕᕆᔨᐊᓛᒃᑯᓐᓂᑦ ᓄᓇᓕᖕᒥᐅᓂᓪᓗ ᐄᐳᕆ 23, 2019-ᒥᑦ.  ᐱᔾᔪᑕᐅᓗᐊᖅᑐᖅ ᐅᖃᖃᑎᖃᕐᓂᐅᔪᓄᑦ 

ᑐᓴᐅᒪᑎᒃᑲᓐᓂᕈᒪᑉᓗᒋᑦ ᐆᒪᔪᓕᕆᔨᐊᓛᒃᑯᑦ ᐊᒻᒪᓗ ᓄᓇᓕᖕᒥᐅᑦ ᖃᓄᐃᖓᓂᐅᔪᓂᒃ 2017-ᒥᑦ 

ᐱᑕᖃᐅᕐᓂᖏᓐᓄᑦ ᓇᓚᐅᑦᑖᖅᑕᐅᓚᐅᖅᑐᑦ MX-08-ᒧᑦ ᐅᖃᓪᓚᖃᑎᒋᓗᒋᓪᓗ ᐊᐅᓚᑦᑎᓂᕐᒧᑦ 

ᐃᒪᓐᓈᖅᑑᑕᐅᔪᑦ ᐊᑐᓕᖅᑎᑕᐅᖁᔭᖏᑦ.  ᐅᖃᖃᑎᖃᒃᑲᓐᓂᕐᓂᐅᓚᐅᖅᑐᑦᑕᐅᖅ ᐱᒃᑲᓐᓂᕐᓂᐊᕐᓗᓂ 

ᑲᑎᖅᓱᐃᓗᓂᓗ ᓄᓇᓕᖕᒥᑦ ᐊᒻᒪᓗ ᐱᖅᑯᓯᒃᑯᑦ ᖃᐅᔨᒪᓂᕆᔭᐅᔪᓂᒃ. 

ᑕᓗᕐᔪᐊᕐᒥᑦ ᐆᒪᔪᓕᕆᔨᐊᓛᒃᑯᑦ ᓈᒻᒪᒃᓴᖅᑐᑦ ᖃᐅᔨᓴᐃᓂᕐᒧᑦ ᖃᓄᐃᖓᓂᐅᔪᓂᒃ, ᑕᑯᒃᓴᐅᑎᑦᑎᔪᑦ 

ᖃᑉᓯᐅᓂᖏᑦ ᐅᒥᖕᒪᐃᑦ ᐊᒥᓱᙳᖅᐹᓪᓕᖅᓯᒪᑲᓪᓚᖕᓂᖏᓐᓄᑦ.  ᒫᓐᓇᐅᔪᖅ ᐅᒥᖕᒪᒃᑕᐅᔪᖕᓇᖅᑐᖅ 66-ᖑᔪᑦ, 

ᐅᕝᕙᓘᓐᓃᑦ ᐅᒥᖕᒪᒃᑕᐅᔪᖕᓇᖅᑐᓄᑦ ᓈᓴᐅᑎᖓ 1.8%-ᖑᔪᖅ ᒫᓐᓇᐅᔪᖅ ᖃᑉᓯᐅᓂᖏᓐᓄᑦ 

ᓇᓚᐅᑦᑖᖅᑕᐅᔪᓂᑦ 3,469 ᐅᒥᖕᒪᖕᓄᑦ.  ᓇᓃᓐᓂᕆᔭᖓ ᐅᒥᖕᒪᐃᑦ ᐊᒥᓱᙳᖅᐸᓪᓕᐊᓂᖏᓐᓄᑦ 

ᐃᓱᒫᓘᑕᐅᔪᖅ ᓄᓇᓕᖕᒥᐅᓄᑦ ᐊᒻᒪᓗ ᒪᖃᐃᑎᓄᑦ.  ᒪᖃᐃᑏᑦ ᐊᖏᒡᓕᒋᐊᖅᑕᐅᖁᔭᖏᑦ ᒫᓐᓇᐅᔪᖅ 

ᐅᒥᖕᒪᒃᑕᐅᔪᖕᓇᖅᑐᑦ ᐊᒥᓱᙳᓗᐊᖁᓇᒋᑦ ᖃᑉᓯᐅᓂᖏᑦ ᐊᓯᐅᔨᖁᓇᑎᒃ ᑐᒃᑐᓂᒃ, ᐊᒻᒪᓗ ᐃᓂᖏᓐᓂᒃ, 

ᓄᓇᓕᐅᑉ ᖃᓂᑕᖓᓃᑦᑐᓂᒃ.  ᐊᕙᑎᓕᕆᔨᒃᑯᑦ ᐊᖏᒡᓕᒋᐊᖁᔨᔪᑦ ᐅᒥᖕᒪᒃᑕᐅᔪᖕᓇᖅᑐᓂᒃ 6%-ᒧᑦ, 

ᐊᒥᓱᙳᕆᐊᖅᑎᑦᑎᔪᖅ 218-ᒧᑦ 66-ᖑᓚᐅᖅᑐᓂᒃ ᐅᒥᖕᒪᒃᑕᐅᔪᖕᓇᖅᑐᓂᒃ.  ᑕᓗᕐᔪᐊᕐᒥᑦ ᐆᒪᔪᓕᕆᔨᐊᓛᒃᑯᑦ 

ᐊᒻᒪᓗ ᓄᓇᓕᖕᒥᐅᑕᐃᑦ ᐃᑲᔪᖅᑐᐃᔪᑦ ᐊᒥᓱᙳᕆᐊᖅᓯᓂᕐᒥᒃ, ᑭᓯᐊᓂ ᑕᑯᔪᒪᔪᑦ ᖁᑦᑎᖕᓂᖅᓴᒥᑦ ᐳᓴᓐᑎᒥᒃ 

ᒪᖃᐃᑕᐅᔪᖕᓇᖅᑐᓂᒃ 218 ᐅᒥᖕᒪᒃᑕᐅᔪᖕᓇᖅᑐᑦ ᐊᒥᓲᙱᓗᐊᕋᓱᒋᖕᒪᔾᔪᒃ.  ᐊᕙᑎᓕᕆᔨᒃᑯᑦ ᐃᑲᔪᖅᑐᐃᔪᑦ 

ᑐᒃᓯᕋᖅᑕᐅᔪᒥᒃ ᐊᒥᓱᙳᕆᐊᕐᓗᒋᑦ ᑲᑎᓪᓗᒋᑦ ᐅᒥᖕᒪᒃᑕᐅᔪᖕᓇᖅᑐᑦ ᐊᒻᒪᓗ ᐱᓕᕆᖃᑎᖃᕈᒪᔪᑦ 

ᐆᒪᔪᓕᕆᔨᐊᓛᒃᑯᓐᓂᑦ ᓄᓇᓕᖕᒥᐅᓂᒡᓗ ᖃᑉᓯᐅᓂᖏᑦ ᐅᒥᖕᒪᒃᑕᐅᔪᖕᓇᖅᑐᑦ 275-ᖑᓕᕐᓗᒋᑦ 

(ᒪᖃᐃᑕᐅᔪᖕᓇᕐᓂᖏᓐᓄᑦ ᓈᓴᐅᑎ 7.5%). 

ᐅᓂᑉᑳᖅ ᓇᐃᓈᖅᓯᔪᖅ ᐅᖃᐅᓯᐅᓚᐅᖅᑐᓂᒃ ᐆᒪᔪᓕᕆᔨᐊᓛᒃᑯᓐᓄᑦ ᐊᒻᒪᓗ ᐃᓄᓗᒃᑖᓄᑦ 

ᑲᑎᒪᓂᖃᖅᑎᓪᓗᒋᑦ. 

ᐱᒋᐊᕈᑎ 

ᐅᓂᑉᑳᖅ ᑕᑯᒃᓴᐅᑎᑦᑎᔪᖅ ᐊᕙᑎᓕᕆᔨᒃᑯᑦ ᐱᓇᓱᓗᒃᑖᓚᐅᖅᑕᖏᓐᓂᒃ ᓇᓚᐅᑦᑎᔪᓂᒃ ᑐᑭᓯᐅᒪᔾᔪᑎᓗᒃᑖᓂᒃ 

ᐱᓚᐅᖅᑕᖏᑦ ᐅᖃᖃᑎᖃᖅᑎᓪᓗᒋᑦ ᑲᑎᒪᓂᕐᓂᑦ ᐆᒪᔪᓕᕆᔨᐊᓛᒃᑯᓐᓂᑦ ᐊᒻᒪᓗ ᐃᓄᓗᒃᑖᓂᒃ. 

ᐃᓱᒪᒋᔭᐅᔪᑦ ᐅᖃᐅᓯᐅᓚᐅᖅᑐᑦ ᑕᒡᕙᓂ ᑕᑯᒃᓴᐅᑎᑦᑎᙱᑦᑐᑦ ᐊᕙᑎᓕᕆᔨᒃᑯᓐᓂᑦ, ᓄᓇᕗᒻᒥᑦ ᐅᕝᕙᓘᓐᓃᑦ 

ᓄᓇᕗᒻᒥ ᒐᕙᒪᒃᑯᓐᓂᑦ. 

1.0 ᐅᓂᑉᑳᑉ ᐱᔾᔪᑎᖓ ᐊᒻᒪᓗ ᐋᖅᑭᐅᒪᓂᖓ 

ᐅᓂᑉᑳᖅ ᓇᐃᓈᖅᑎᕆᔪᖅ ᐅᖃᐅᓯᐅᓚᐅᖅᑐᓂᒃ, ᐊᐱᖅᑯᑕᐅᓚᐅᖅᑐᓂᒃ, ᐃᓱᒫᓘᑎᓂᒃ, ᐊᒻᒪᓗ ᐱᖁᔭᐅᔪᓂᒃ 

ᐅᖃᖃᑎᖃᖅᑎᓪᓗᒋᑦ ᑕᓗᕐᔪᐊᕐᒥᑦ ᐆᒪᔪᓕᕆᔨᐊᓛᒃᑯᓐᓂᑦ ᐊᒻᒪᓗ ᐃᓄᓗᒃᑖᓂᒃ ᐄᐳᕆ 23, 2019-ᒥᑦ ᐱᔾᔪᑎᒋᑉᓗᒋᑦ 

ᖃᓄᐃᖓᓂᐅᔪᑦ ᐅᒥᖕᒪᐃᑦ ᓇᒧᙵᐅᖃᑦᑕᕐᓂᖏᓐᓄᑦ ᐊᒻᒪᓗ ᐱᑕᖃᐅᕐᓂᖏᓐᓄᑦ ᖃᐅᔨᓴᐃᓂᕐᓂᒃ ᐅᒥᖕᒪᖕᓂᑦ 

ᐊᐅᓚᑦᑎᓂᖅ MX-08 ᒥᒃᓵᓄᑦ, ᐊᒻᒪᓗ ᐊᐅᓚᑦᑎᓂᕐᒧᑦ ᐃᒪᓐᓈᖅᑑᑕᐅᔪᑦ.  ᓇᐃᓈᖅᓯᒪᔪᖅ ᐊᒻᒪᓗ ᑎᑎᖅᑲᐃᑦ ᑕᒡᕙᓂ 

ᑕᑯᒃᓴᐅᑎᑦᑎᔪᑦ ᑲᑎᒪᑎᑦᑎᓂᕐᓂᑦ ᐱᔭᐅᓚᐅᖅᑐᐃᓐᓇᕐᓂᑦ. 

2.0 ᐱᔾᔪᑎᖓ ᐅᖃᖃᑎᖃᕐᓃᑦ 

ᐱᔾᔪᑕᐅᓗᐊᖅᑐᖅ ᑲᑎᒪᑎᑦᑎᓂᕐᓄᑦ ᐋᖅᑭᒃᓱᖅᑕᐅᔪᖅ ᑲᒪᒋᔭᐅᑉᓗᓂᓗ ᐊᕙᑎᓕᕆᔨᒃᑯᓐᓄᑦ ᐃᓚᐅᑎᓐᓂᐊᕐᓗᒋᑦ 

ᐆᒪᔪᓕᕆᔨᐊᓛᒃᑯᑦ ᐊᒻᒪᓗ ᐃᓄᓗᒃᑖᑦ ᖃᐅᔨᓴᐃᓂᕐᒧᑦ ᖃᓄᐃᖓᓂᐅᔪᓄᑦ ᐅᒥᖕᒪᖕᓂᒃ ᐊᐅᓚᑦᑎᓂᖅ MX-08-ᒥᑦ ᒥᒃᓵᓄᑦ 

ᐊᒻᒪᓗ ᐅᖃᐅᓯᐅᔪᓂᒃ ᐱᓗᑎᒃ ᐱᔾᔪᑎᖃᖅᑐᓂᒃ ᓄᑕᐅᓛᖑᔪᖅ ᖃᐅᔨᓴᐃᓂᕐᒧᑦ ᐅᓂᑉᑳᒥᑦ, ᑲᑎᖅᓱᐃᒃᑲᓐᓂᕐᓗᓂ 

ᓄᓇᓕᖕᒥᑦ ᖃᐅᔨᒪᓂᕆᔭᐅᔪᓂᒃ, ᐅᖃᐅᓯᕆᓗᒋᓪᓗ ᓯᕗᓂᒃᓴᒥᑦ ᐊᐅᓚᑦᑎᓂᕐᒧᑦ ᐃᒪᓐᓈᖅᑑᑕᐅᔪᑦ.  ᖃᓄᐃᖓᓃᑦ 2017-

ᒥᑦ ᖃᑉᓯᐅᓂᖏᓐᓄᑦ ᖃᐅᔨᓴᐃᓂᕐᒥᑦ ᖃᐅᔨᑎᑦᑎᓚᐅᖅᑐᑦ ᑲᑎᒪᓂᕐᒥᑦ.  

2.1 ᖃᓄᐃᖓᓂᕆᔭᖓ ᑲᑎᒪᓃᑦ 

ᑲᑎᒪᖃᑦᑕᓚᐅᖅᑐᑦ ᐅᓐᓄᒃᑯᑦ ᐊᒻᒪᓗ ᐊᑕᐅᓯᕐᒥᑦ ᒪᕐᕉᖕᓄᑦ ᐃᑲᕐᕋᓅᖃᑦᑕᖅᖢᑎᒃ.  ᑲᑎᒪᑎᑦᑎᓚᐅᖅᑐᑦ ᓄᓇᕗᒻᒥᑦ 

ᐊᕕᒃᑐᖅᓯᒪᔪᒥᑦ ᐆᒪᔪᓕᕆᔨ ᐊᒻᒪᓗ ᐊᕕᒃᑐᖅᓯᒪᔪᒥᑦ ᓂᕐᔪᑏᑦ ᒥᒃᓵᓄᑦ ᐊᐅᓚᑦᑎᔨ, ᑖᑉᑯᐊᒃ ᑕᑯᔭᒃᓴᐅᑎᖃᖃᑦᑕᓚᐅᖅᑐᑦ.  

ᓄᓇᓕᖕᒥᑦ ᓂᕐᔪᑎᓕᕆᔨ ᑕᐃᑲᓃᖃᑕᐅᓚᐅᖅᑐᖅ ᑕᐅᑐᒃᑎᐅᑉᓗᓂ.  ᑲᑎᒪᑎᑦᑎᓂᐅᓚᐅᖅᑐᖅ ᐊᒻᒪᓗ ᐆᒪᔪᓕᕆᔨᐊᓚᒃᑯᑦ 

ᑲᑎᒪᔨᖏᑦ ᐊᒻᒪᓗ ᐃᓄᓗᒃᑖᑦ ᖃᐃᖃᑕᐅᖁᔭᐅᓚᐅᖅᑐᑦ ᐊᐱᖅᓱᐃᔪᖕᓇᕐᓂᐊᕐᓗᑎᒃ ᐊᐱᖅᑯᑎᓂᒃ ᐅᕝᕙᓘᓐᓃᑦ 

ᐃᓱᒫᓘᑎᖏᓐᓂᒃ ᑐᓂᓯᓗᑎᒃ ᐊᒻᒪᓗ ᐃᒪᓐᓈᖅᑑᑎᖏᓐᓂᒃ.  ᐅᒃᑯᐃᖓᔪᒃᑰᓚᐅᖅᑐᖅ.  

3.0 ᐆᒪᔪᓕᕆᔨᐊᓛᒃᑯᓐᓂᑦ ᐊᒻᒪᓗ ᐃᓄᓗᒃᑖᓂᒃ ᐅᖃᖃᑎᖃᕐᓂᕐᒧᑦ ᓇᐃᓈᖅᓯᒪᔪᖅ 

ᐱᔭᐅᔪᒪᔪᑦ ᑲᑎᒪᓂᕐᒥᑦ ᓇᓗᓇᐃᖅᑕᐅᑦᑎᐊᓚᐅᖅᑐᑦ ᐆᒪᔪᓕᕆᔨᐊᓛᒃᑯᓐᓄᑦ ᐊᒻᒪᓗ ᐅᓂᑉᑳᕐᒥᒃ ᑐᓂᔭᐅᑉᓗᑎᒃ 

ᑲᑎᒪᓂᐊᓵᖅᑎᓪᓗᒋᑦ. ᑐᓂᕙᒌᖅᓯᒪᑉᓗᒋᑦ, ᐆᒪᔪᓕᕆᔨᐊᓛᒃᑯᑦ ᖃᐅᔨᒪᕙᒌᓚᐅᖅᑐᑦ ᑐᑭᓯᐅᒪᔾᔪᑎᓂᒃ ᐊᒻᒪᓗ 

ᐃᓚᐅᖃᑕᐅᔪᖕᓇᖅᖢᑎᒃ ᑐᑭᖃᕐᓂᖅᓴᒃᑯᑦ.  ᑲᓇᖕᓇᖅᐸᓯᖓᓂᑦ ᕿᑎᕐᒥᐅᑦ, ᐅᒥᖕᒪᐃᑦ ᐃᓱᒪᒋᔭᐅᓗᐊᖏᓐᓂᖅᓴᐅᔪᑦ 

ᐱᖓᖕᓇᖓᓃᑦᑐᓂᑦ ᓄᓇᓕᖕᓂᐅᖓᓂᑦ.  ᐅᒥᖕᒪᐃᑦ ᐅᓗᕆᐊᓇᖅᑐᑎᑐᑦ ᑕᐅᑐᒃᑕᐅᔪᑦ ᑐᒃᑐᓂᒃ 

ᐊᓯᐊᓄᐊᖅᓯᑎᑦᑎᓂᐊᕐᓂᖏᓐᓄᑦ, ᓄᓇᓕᖕᒥᐅᑦ ᓂᕿᒋᔪᒪᓂᖅᓴᕆᔭᖏᑦ, ᑕᐃᒪᓐᓇᒧᑦ ᐅᒥᖕᒪᐃᑦ ᖃᑉᓯᐅᓂᖏᑦ 

ᐊᒥᓲᙱᓐᓂᖅᓴᐅᑎᑕᐅᔭᕆᐊᖃᖅᑐᑦ ᑐᒃᑐᐃᑦ ᓄᕐᕆᐅᕐᕕᖏᓐᓂᒃ ᐊᓯᐅᔨᑦᑕᐃᓕᓂᐊᕐᓗᓂ Boothia ᓄᕗᐊᓂᑦ.  

3.1.1 ᑕᓗᕐᔪᐊᖅ ᐆᒪᔪᓕᕆᔨᐊᓛᒃᑯᓐᓂᒃ ᐅᖃᖃᑎᖃᕐᓂᕐᒧᑦ ᓇᐃᓈᖅᓯᒪᔪᖅ - 2019 

ᐱᔾᔪᑕᐅᔪᑦ: ᐅᒥᖕᒪᐃᑦ ᓇᒧᙵᐅᖃᑦᑕᕐᓂᖏᑦ ᐊᒻᒪᓗ ᐱᑕᖃᐅᕐᓂᖏᓐᓄᑦ ᐊᐅᓚᑦᑎᓂᖅ MX-08, Boothia 

ᓄᕗᐊᓂᑦ, ᐋᒋᓯ 2017.  ᖃᑉᓯᐅᓂᖏᑦ ᐅᒥᖕᒪᐃᑦ ᐊᐅᓚᑦᑎᓂᕐᒥᑦ ᐊᒥᓱᙳᖅᐸᓪᓕᐊᑎᐊᖅᑐᑦ.  

 

ᐅᑉᓗᖅ: ᐄᐳᕆ 23, 2019 

 

ᑭᒡᒐᖅᑐᐃᔪᑦ: 

ᐊᕙᑎᓕᕆᔨᒃᑯᑦ: ᓖᔅ-ᒧᕇ ᓚᒃᓘᒃ ᐊᒻᒪᓗ ᑭᐊᕕᓐ ᒥᐊᑐᐃᓐ, ᑕᐃᕕᑦ ᐊᓇᕕᓗᒃ 

ᐆᒪᔪᓕᕆᔨᐊᓚᑦ: ᔫ ᐋᓯᕙᒃ (ᐃᒃᓯᕙᐅᑕᖅ), ᔪᐊᔾᔨ ᐊᒃᓚ, ᑯᕙᓚᒃ ᑰᑐᒃ, ᑖᒥ ᐊᐃᔭᐅᑦ, ᔩᑰ ᓂᕕᐊᑦᓯᐊᖅ, ᐳᕉᔅ 

ᑐᑲᓕᒃ, ᔮᓐ ᓚᐃᔪᓪ. 

 
ᓇᐃᓈᖅᓯᒪᔪᖅ ᐅᖃᓪᓗᕆᒃᓴᐅᑎᐅᔪᑦ ᒥᒃᓵᓄᑦ: 
ᑕᑯᕋᓐᓈᖅᑎᑦᑎᓂᕐᒥᑦ (ᑎᑎᖅᑲᒧᑦ ᐃᓚᒋᔭᐅᔪᖅ 1), ᐆᒪᔪᓕᕆᔨᐊᓛᑦ ᓂᑉᓕᖃᑦᑕᓚᐅᖅᑐᑦ ᐊᒻᒪᓗ 

ᐊᐱᖅᓱᐃᑉᓗᑎᒃ ᑐᑭᓯᐊᑦᑎᐊᕈᒪᑉᓗᑎᒃ ᖃᐃᔨᓴᐃᓂᕐᒧᑦ ᐊᑐᖅᑕᐅᔪᑦ ᐊᒻᒪᓗ ᖃᓄᐃᖓᓂᐅᔪᑦ.  

ᐆᒪᔪᓕᕆᔨᐊᓛᑦ ᓈᒻᒪᒃᓴᓚᐅᖅᑐᑦ ᖃᐅᔨᓴᐃᓂᕐᒧᑦ ᖃᓄᐃᖓᓂᐅᔪᓂᒃ ᐊᔾᔨᒋᖕᒪᒋᑦ ᖃᐅᔨᓯᒪᔭᖏᓐᓂᒃ ᓄᓇᒥᑦ. 

 

ᐆᒪᔪᓕᕆᔨᐊᓛᑦ ᑐᑭᓯᐅᒪᔾᔪᑎᒃᑲᓐᓂᕐᓂᒃ ᑐᓂᓯᓚᐅᖅᑐᑦ ᓇᑭᙶᕆᐊᒃᓴᖏᓐᓂᑦ ᐅᒥᖕᒪᐃᑦ.  ᑕᐃᒪᙵᓂᑦ 

1980-ᖏᓐᓂᑦ, ᐅᒥᖕᒪᒃᑕᖃᖅᐸᓚᐅᖏᑦᑐᑦ Boothia ᓄᕗᐊᓂᑦ, ᐅᖃᓚᐅᖅᑐᑦ ᐅᒥᖕᒪᐃᑦ 

ᑕᐅᕗᙵᓚᐅᕐᓂᖏᓐᓄᑦ Prince of Wales-ᒥᑦ ᐊᒻᒪᓗ Somerset ᕿᑭᖅᑕᒥᑦ.  ᑭᓯᐊᓂ, ᐅᑉᓗᒥᐅᓕᖅᑐᖅ, 

ᐊᓯᐊᓂᙶᖅᑑᔭᖅᑐᑦ, ᓲᕐᓗ ᐱᖓᖕᓇᖓᓂᑦ ᐊᒻᒪᓗ ᓂᒋᐊᓂᑦ ᑕᕆᐅᑉ.  ᐅᖃᐅᓯᖃᓚᐅᕐᒥᔪᑦ Boothia 

ᓄᕗᐊᓃᑦᑐᑦ ᐅᒥᖕᒪᐃᑦ ᓄᓇᖅᐸᓯᖕᒦᑦᑐᓂᒃ ᐅᒥᖕᒪᖕᓂᒃ ᓄᕐᕆᐅᖃᑎᖃᓕᕆᐊᒃᓴᖏᓐᓄᑦ. 

 

ᐆᒪᔪᓕᕆᔨᐊᓛᓄᑦ, ᐊᒥᓱᙳᕆᐊᕐᓂᐅᔪᑦ ᐅᒥᖕᒪᐃᑦ ᐃᓱᒫᓘᑎᒻᒪᕆᐅᔪᖅ, ᐃᒪᓐᓇᐅᒐᔪᖕᒪᑦ, ᐊᒥᓱᙳᕆᐊᖅᐸᑕ 

ᐅᒥᖕᒪᐃᑦ ᐊᒥᓲᔪᖕᓃᖅᑎᑦᑎᓂᐊᖅᑐᖅ ᑐᒃᑐᓂᒃ.  ᓄᓇᓕᖕᒥᑦ ᖃᐅᔨᒪᓂᕆᔭᐅᔪᖅ ᐅᒥᖕᒪᐃᑦ ᐊᒥᓱᙳᓗᐊᖅᐸᑕ 

ᐃᓇᖐᖃᑦᑕᖅᑐᑦ ᑐᒃᑐᓂᒃ.  ᐆᒪᔪᓕᕆᔨᐊᓛᑦ ᑕᐅᑐᒃᑕᖏᑦ ᐅᒥᖕᒪᐃᑦ ᐊᒥᓱᙳᓗᐊᕐᓂᖏᓐᓄᑦ ᖃᓂᑕᖓᓐᓂᑦ 

ᐊᖅᒪᓗ ᐊᐅᓚᑕᐅᓂᖃᕆᐊᖃᕐᓂᖏᓐᓄᑦ.  ᐊᒻᒪᓗ, ᑐᒃᑐᓂᒃ ᖃᐅᔨᓴᐃᓂᖃᕈᒪᔪᑦ Boothia ᓄᕘᑉ ᑐᒃᑐᖏᑦ 

ᖃᑉᓯᐅᓂᖏᑦ ᓈᒻᒪᒃᑲᓗᐊᕐᒪᖔᑕ, ᐊᓯᖏᑦ ᑐᒃᑐᐃᑦ ᖃᐅᔨᒪᔭᐅᖕᒪᑕ ᐊᒥᓲᔪᖕᓃᖅᐸᓪᓕᐊᓂᖏᓐᓄᑦ 

ᐱᖓᖕᓇᖅᐸᓯᖓᓃᑦᑐᑦ ᕿᑎᕐᒥᐅᑦ. 

 

ᐱᔾᔪᑎᒋᑉᓗᒍ ᐅᒥᖕᒪᒃᑕᐅᖃᑦᑕᕐᓂᖏᓐᓄᑦ ᓈᓴᐅᑎ, ᐅᒥᖕᒪᒃᑕᐅᔪᖕᓇᐅᑏᑦ ᒫᓐᓇᐅᔪᖅ ᐱᔭᐅᖃᑦᑕᖅᑐᑦ.  

ᐅᑭᐅᖑᔪᖅ, ᐅᒥᖕᒪᒃᑕᐅᔪᖕᓇᐅᑎᓗᒃᑖᑦ ᐃᓐᓄᒃᑕᐅᕌᓂᓚᐅᖅᑐᑦ, ᐊᒻᒪᓗ ᓄᓇᓕᖕᒥᐅᑦ ᐅᒥᖕᒪᒃᑕᐅᔪᖕᓇᐅᑎᓂᒃ 

ᐱᒃᑲᓐᓂᕈᒪᔪᑦ.  ᐆᒪᔪᓕᕆᔨᐊᓛᑦ ᐊᖏᒡᓕᒋᐊᖁᔨᔪᑦ ᐅᒥᖕᒪᒃᑕᐅᔪᖕᓇᖅᑐᓂᒃ, ᖁᑦᑎᖕᓂᖅᓴᐅᓗᒍ 

ᐊᕙᑎᓕᕆᔨᒃᑯᑦ ᐃᒪᓐᓈᖅᑐᖅᑲᐅᑕᐅᓚᐅᖅᑕᖏᓐᓂᒃ (ᐅᒥᖕᒪᒃᑕᐅᔪᖕᓇᖅᑐᑦ 218-ᖑᕐᓗᒋᑦ).  ᐆᒪᔪᓕᕆᔨᐊᓛᑦ 

ᐊᑐᐃᓐᓇᕈᒪᔭᖓᑦ ᐅᒥᖕᒪᒍᖕᓇᖅᑎᑕᐅᓂᕐᒧᑦ ᐋᖅᑭᐅᒪᔪᖅ, ᑭᓯᐊᓂ ᐅᒥᖕᒪᒃᑕᐅᔪᖕᓇᖅᑐᑦ 7-ᒥᑦ 8%-ᖑᓗᓂ.  

 

ᐃᒪᓐᓈᖅᑑᑕᐅᔪᖅ ᓄᓇᕗᒻᒥ ᒐᕙᒪᒃᑯᓐᓄᑦ: 
ᓄᓇᕗᒻᒥ ᒐᕙᒪᒃᑯᑦ ᐊᒻᒪᓗ ᑕᓗᕐᔪᐊᕐᒥᑦ ᐆᒪᔪᓕᕆᔨᐊᓛᒃᑯᑦ ᐊᖏᒡᓕᒋᐊᖁᔨᔪᑦ ᐅᒥᖕᒪᒃᑕᐅᔪᖕᓇᖅᑐᑦ 7-8%-

ᒧᑦ ᐊᐅᓚᑦᑎᐊᕐᓂᖅᓴᐅᓂᐊᕐᓗᒋᑦ ᐊᒥᓱᙳᖅᐸᓪᓕᐊᓂᖏᑦ ᐅᒥᖕᒪᐃᑦ Boothia ᓄᕗᐊᓂᑦ.  

3.1.2 ᑕᓗᕐᔪᐊᕐᒥᑦ ᐃᓄᓗᒃᑖᓂᒃ ᐅᖃᖃᑎᖃᕐᓂᕐᒧᑦ ᓇᐃᓈᖅᓯᒪᔪᖅ - 2019 

ᐱᔾᔪᑕᐅᔪᑦ: ᐅᒥᖕᒪᐃᑦ ᓇᒧᙵᐅᖃᑦᑕᕐᓂᖏᑦ ᐊᒻᒪᓗ ᐱᑕᖃᐅᕐᓂᖏᓐᓄᑦ ᐊᐅᓚᑦᑎᓂᖅ MX-08, Boothia 

ᓄᕗᐊᓂᑦ, ᐋᒋᓯ 2017.  ᖃᑉᓯᐅᓂᖏᑦ ᐅᒥᖕᒪᐃᑦ ᐊᐅᓚᑦᑎᓂᕐᒥᑦ ᐊᒥᓱᙳᖅᐸᓪᓕᐊᑎᐊᖅᑐᑦ.   

 

ᐅᑉᓗᖅ: ᐄᐳᕆ 23, 2019 

 

ᑭᒡᒐᖅᑐᐃᔪᑦ: 

ᐊᕙᑎᓕᕆᔨᒃᑯᑦ: ᓖᔅ-ᒧᕇ ᓚᒃᓘᒃ ᐊᒻᒪᓗ ᑭᐊᕕᓐ ᒥᐊᑐᐃᓐ, ᑕᐃᕕᑦ ᐊᓇᕕᓗᒃ 

 

ᐆᒪᔪᓕᕆᔨᐊᓚᑦ: ᔫ ᐋᓯᕙᒃ 

 
ᓇᐃᓈᖅᓯᒪᔪᖅ ᐅᖃᓪᓗᕆᒃᓴᐅᑎᐅᔪᑦ ᒥᒃᓵᓄᑦ: 
ᑕᑯᕋᓐᓈᖅᑎᑦᑎᓂᕐᒥᑦ (ᑎᑎᖅᑲᒧᑦ ᐃᓚᒋᔭᐅᔪᖅ 1), ᐃᓄᐃᑦ ᓂᑉᓕᖃᑦᑕᓚᐅᖅᑐᑦ ᐊᒻᒪᓗ ᐊᐱᖅᓱᐃᑉᓗᑎᒃ 

ᑐᑭᓯᐊᑦᑎᐊᕈᒪᑉᓗᑎᒃ ᖃᐃᔨᓴᐃᓂᕐᒧᑦ ᐊᑐᖅᑕᐅᔪᑦ ᐊᒻᒪᓗ ᖃᓄᐃᖓᓂᐅᔪᑦ.  ᓄᓇᓕᖕᒥᐅᑦ ᓈᒻᒪᒃᓴᓚᐅᖅᑐᑦ 

ᖃᐅᔨᓴᐃᓂᕐᒧᑦ ᖃᓄᐃᖓᓂᐅᔪᓂᒃ ᐊᔾᔨᒋᖕᒪᒋᑦ ᖃᐅᔨᓯᒪᔭᖏᓐᓂᒃ ᓄᓇᒥᑦ. 

 

ᒪᕐᕉᒃ ᓄᓇᓕᖕᒥᐅᑦ ᑕᑯᒃᑲᓐᓂᕈᒪᔪᑦ ᐅᒃᑯᐃᖓᔪᒃᑯᑦ ᒪᖃᐃᑕᐅᔪᖕᓇᕐᓂᖏᓐᓄᑦ ᐅᒥᖕᒪᐃᑦ, 90%-ᖏᑦ 

ᐅᕝᕙᓘᓐᓃᑦ ᐅᒥᖕᒪᒃᑕᐅᔪᖕᓇᖅᑐᑦ ᑭᒡᓕᑕᖃᙱᓪᓗᒋᑦ.  218 ᐅᒥᖕᒪᒃᑕᐅᔪᖕᓇᖅᑐᑦ ᐋᖅᑭᒃᑕᐅᔪᒪᔪᖅ 

ᓈᒻᒪᙱᑦᑐᕆᔭᖏᑦ.  ᐊᒥᓲᓂᖅᓴᓂᒃ ᐅᒥᖕᒪᒍᖕᓇᖅᑎᑕᐅᔭᕆᐊᖃᖅᑐᑦ ᐅᒥᖕᒪᐃᑦ 

ᐊᒥᓱᙳᖅᐸᓪᓕᐊᓗᐊᔾᔮᙱᓪᓗᑎᒃ, ᑐᒃᑐᐃᑦ ᓄᓇᒦᑦᑐᖕᓇᕐᓂᐊᕐᒪᑕ.  ᐅᖃᐅᓯᕆᔭᐅᓚᕐᒥᔪᖅ ᑭᒡᓕᒋᔭᐅᔪᑦ 

ᐅᒥᖕᒪᒍᖕᓇᐅᑎᓄᑦ, ᐊᒻᒪᓗ ᐅᒥᖕᒪᒍᖕᓇᐅᑎᑖᕐᓂᖅ ᐊᔪᕐᓇᖅᓯᖃᑦᑕᖅᖢᓂ.  ᐊᔪᕐᓇᕈᑕᐅᖃᑦᑕᖅᑐᖅ 

ᒪᖃᐃᑎᓄᑦ ᐊᑐᕌᖓᑕ ᓴᙲᑦᑐᓂᒃ ᐊᒻᒪᓗ ᒥᒃᔪᓂᒃ ᖃᕐᔪᕐᓂᑦ, ᐊᒻᒪᓗ ᕿᒪᐃᖃᑦᑕᕐᓂᖅ ᓴᓪᓘᓗᐊᖅᑐᓂᒃ 

ᑐᒃᑐᓂᒃ ᓄᓇᒧᑦ, ᕿᑭᖅᑖᓗᖕᒥᐅᑦ ᑐᓐᓄᓕᖕᓂᒃ ᑐᒃᑐᑖᕈᒪᖃᑦᑕᕐᒪᑕ.  ᑕᒪᒃᑯᐊ ᐃᓱᒫᓘᑕᐅᔪᑦ 

ᐅᖃᐅᓯᐅᓚᐅᖅᑐᑦ ᑕᐃᒪᓐᓇᐃᓕᐅᕐᓂᐅᔪᑦ ᓂᕿᒥᒃ ᓱᕋᐃᓂᑐᐃᓐᓇᐅᖕᒪᑦ.  

ᐱᓕᕆᖃᑎᒌᖕᓂᖅᑕᖃᐃᓐᓇᕆᐊᖃᖅᑐᖅ ᑲᒪᒋᓂᐊᕐᓗᒋᑦ ᐃᖢᐃᓗᑕᐅᔪᑦ. 

 

ᑭᓯᐊᓂ, ᐃᓚᖏᑦ ᓄᓇᓕᖕᒥᐅᑦ ᐅᖃᖅᑐᑦ ᑐᒃᑐᓄᑦ ᑭᒡᓕᖃᖅᑐᓂᒃ ᐱᑕᖃᙱᒻᒪᑦ ᑕᒪᓐᓇ 

ᐃᖢᐃᓗᑕᐅᓕᖃᑦᑕᖅᑐᖅ.  ᒪᒃᑯᖕᓂᖅᓴᐃᑦ ᒪᓕᖃᑦᑕᙱᒻᒪᑕ ᐱᖅᑯᓯᑐᖃᐃᑦ ᒪᓕᒐᖏᓐᓂᒃ ᑕᐃᒪᓐᓇᒧᑦ 

ᐅᖓᑎᓗᐊᖓᓄᑦ ᒪᖃᐃᖃᑦᑕᖅᑐᑦ.  ᐅᒥᖕᒪᐃᑦ ᐱᔭᕆᐊᑐᔪᕐᔪᐊᑦ ᓴᓗᒻᒪᖅᓴᕐᓂᐊᕐᓗᒋᑦ ᐊᒻᒪᓗ ᐋᒃᑐᖅᖢᒋᑦ, 

ᐃᓚᖏᑦ ᐃᓄᐃᑦ ᕿᒪᐃᑦᑐᐃᓐᓇᕆᐊᖃᖅᑐᑦ ᓂᕿᓗᒃᑖᕐᓚᖓᓂᑦ.  ᐊᓯᐊ ᓄᓇᓕᖕᒥᐅᑕᖅ ᓯᕗᓂᒃᓴᒥᑦ 

ᐊᒥᓱᙳᕆᐊᖁᔨᔪᖅ 270-ᓄᑦ ᐅᒥᖕᒪᒍᖕᓇᐅᑎᓂᒃ, ᑕᐃᒪᓐᓇ ᓈᒻᒪᒃᑑᔭᖅᑐᖅ. 

 

ᐅᑭᐅᖑᔪᖅ, ᐅᒥᖕᒪᒍᖕᓇᐅᑎᓗᒃᑖᑦ ᐱᔭᐅᓯᒪᓕᐊᓂᒃᑐᑦ, ᓄᓇᓕᖕᒥᐅᑦ ᐅᒥᖕᒪᒍᖕᓇᐅᑎᓂᒃ ᐊᒥᓱᙳᕆᐊᖁᔨᔪᑦ.  

ᐃᓄᓗᒃᑖᑦ ᐊᖏᒡᓕᒋᐊᖁᔨᔪᑦ ᐅᒥᖕᒪᒍᖕᓇᐅᑎᓄᑦ ᑭᒡᓕᐅᔪᒥᒃ.  ᑭᓯᐊᓂ, ᐃᓄᐃᑦ ᐊᔾᔨᒌᙱᑦᑐᓂᒃ ᐃᓱᒪᖃᖅᑐᑦ 

ᐅᒥᖕᒪᒍᖕᓇᐅᑎᑕᖃᕈᖕᓃᕐᓗᓂ ᐅᕝᕙᓘᓐᓃᑦ ᐊᒥᓲᓂᖅᓴᓂᒃ ᐅᒥᖕᒪᒍᖕᓇᐅᑎᑖᕐᓗᑎᒃ ᒫᓐᓇ 

ᐱᔭᐅᔪᒪᔪᒥᐅᖓᓂᑦ. 

 

ᐃᒪᓐᓈᖅᑑᑕᐅᔪᑦ ᓄᓇᕗᒻᒥ ᒐᕙᒪᒃᑯᓐᓄᑦ: 
ᑕᓗᕐᔪᐊᕐᒥᐅᑕᐃᑦ ᐊᒥᓱᙳᕆᐊᖅᓯᖁᔨᔪᑦ ᐅᒥᖕᒪᒍᖕᓇᐅᑎᓂᒃ, ᑭᓯᐊᓂ 6%-ᒥᒃ (218 ᐅᒥᖕᒪᒍᖕᓇᐅᑏᑦ) 

ᐊᖏᒡᓕᒋᐊᖅᑕᐅᒃᐸᑕ  ᐅᒥᖕᒪᒍᖕᓇᐅᑏᑦ ᓈᒻᒪᙱᓐᓇᓱᒋᔭᖏᑦ.  ᐃᓚᖏᑦ ᐅᒥᖕᒪᒍᖕᓇᐅᑎᓄᑦ ᐋᖅᑭᐅᒪᔪᖅ 

ᐲᖅᑕᐅᖁᔨᑉᓗᑎᒃ, ᐊᓯᖏᑦ ᐊᑐᖅᑕᐅᖏᓐᓇᖁᔨᑉᓗᑎᒃ ᐅᖓᑎᓗᐊᖓᓄᑦ ᒪᖃᐃᑕᐅᖁᙱᖦᖢᒋᑦ.  ᐃᓚᖏᑦ 

ᓄᓇᓕᖕᒥᐅᑕᐃᑦ  ᐅᒥᖕᒪᒍᖕᓇᐅᑎᓂᒃ 270-ᖑᖅᑕᐅᖁᔨᔪᑦ, ᑕᐃᒪᓐᓇ ᐃᒡᓗᒌᓕᖅᑎᑦᑎᓇᔭᖅᑐᖅ ᐊᔾᔨᒌᙱᑦᑐᑦ 

ᓄᓇᓕᖕᒥᐅᑦ ᐱᔪᒪᔭᖏᓐᓄᑦ.   

4.0 ᐃᓱᓕᓐᓂᖅ - ᐱᓕᕆᐊᖑᒋᐊᕈᒫᖅᑐᑦ 

ᐊᕙᑎᓕᕆᔨᒃᑯᑦ ᑭᖑᓪᓕᖅᐹᒃᑰᖓᓕᖅᑎᓐᓂᐊᖅᑕᖓᑦ ᐅᒥᖕᒪᐃᑦ ᒥᒃᓵᓄᑦ ᐅᓂᑉᑳᖅ ᐅᖃᐅᓯᐅᔪᑦ 

ᑲᑎᒪᑎᑦᑎᓂᕐᒥᑦ ᐃᓚᐅᑎᓪᓗᒋᑦ ᐊᒻᒪᓗ ᑐᓂᐅᖅᑲᐅᑎᒋᓗᒍ ᐊᐅᓚᑦᑎᔨᐅᖃᑎᒋᔭᖏᓐᓄᑦ.  ᑕᐃᒪᙵᓂᑦ 

2017-ᒥᑦ, ᖃᑉᓯᐅᓂᖏᓐᓄᑦ ᖃᐅᔨᓴᐃᓂᕐᒧᑦ ᖃᓄᐃᖓᓂᐅᔪᑦ ᐅᖃᐅᓯᐅᓯᒪᓕᖅᑐᑦ ᕿᑎᕐᒥᐅᑦ ᐆᒪᔪᓕᕆᔨᒃᑯᑦ 

ᐊᕐᕌᒍᑕᒫᖅ ᑲᑎᒪᑎᑦᑎᓂᖏᓐᓂᑦ 2018-ᒥᑦ ᐊᒻᒪᓗ ᒫᓐᓇ ᐆᒪᔪᓕᕆᔨᐊᓛᒃᑯᓐᓄᑦ, ᐃᓄᓗᒃᑖᓄᑦ, ᐊᓯᖏᓐᓄᓪᓘ 

ᐊᐅᓚᑦᑎᖃᑎᒋᔭᐅᔪᓄᑦ.  ᑐᑭᓯᐅᒪᔾᔪᑏᑦ ᐅᒥᖕᒪᐃᑦ ᐊᒥᓱᙳᕆᐊᕐᓂᖏᓐᓄᑦ ᐅᒥᖕᒪᐃᑦ ᒥᒃᓵᓄᑦ 

ᐊᐅᓚᑦᑎᓂᕐᒥᑦ MX-08-ᒥᑦ ᑐᓴᖅᑎᑦᑎᔾᔪᑕᐅᓚᐅᖅᑐᖅ.  ᐊᒻᒪᓗ, ᓄᓇᕗᒻᒥ ᐆᒪᔪᓕᕆᔨᕐᔪᐊᒃᑯᓐᓄᑦ 

ᐊᒥᓱᙳᕆᐊᖁᔨᔪᑦ ᒫᓐᓇᐅᔪᖅ ᐅᒥᖕᒪᒍᖕᓇᐅᑎᐅᔪᑦ.  ᑕᐃᒪᓐᓇᐃᓕᐅᕈᒪᓂᖅ ᐃᑲᔪᖅᑐᖅᑕᐅᔪᖅ ᑕᓗᕐᔪᐊᕐᒥᑦ 

ᐆᒪᔪᓕᕆᔨᐊᓛᒃᑯᓐᓄᑦ (ᑎᑎᖅᑲᕐᒧᑦ ᐃᓚᒋᔭᐅᔪᖅ 2).  

5.0 ᐅᒥᖕᒪᖕᓂᒃ ᐊᐅᓚᑦᑎᓂᖅ MX-08-ᒥᑦ ᓇᓚᐅᑦᑖᖅᑕᐅᔪᑦ ᖃᓄᐃᖓᓃᑦ ᐊᒻᒪᓗ 

ᐊᐅᓚᑦᑎᓂᕐᒧᑦ ᐃᒪᓐᓈᖅᑑᑕᐅᔪᑦ ᑲᑎᒪᔾᔪᑏᑦ 

ᐆᒪᔪᓕᕆᔨᐊᓛᒃᑯᓐᓂᑦ ᐅᖃᖃᑎᖃᕐᓂᖅ 

ᐅᑉᓗᖅ: ᐄᐳᕆ 23, 2019 7-ᒥᑦ 9-ᒧᑦ ᐅᓐᓄᒃᓴᒃᑯᑦ ᕿᑎᕐᒥᐅᓂᑦ 

ᐱᔾᔪᑕᐅᔪᖅ: ᐆᒪᔪᓕᕆᔨᐊᓛᒃᑯᓐᓂᑦ ᐅᒥᖕᒪᐃᑦ ᒥᒃᓵᓄᑦ ᑲᑎᒪᓂᖅ, MX-08 

ᐅᒪᔪᓕᕆᔨᐊᓛᑦ ᐅᖃᐅᓯᖏᑦ: 

- ᐊᕼᐃᐊᖅ ᑐᒃᑐᐃᑦ ᐅᑭᐅᒃᑯᑦ ᑕᓗᕐᔪᐊᑉ ᖃᓂᖓᓃᖃᑦᑕᕈᖕᓃᖅᑐᑦ  

- ᐃᒃᓯᕙᐅᑕᖅ: ᑲᑎᒪᓂᕐᔪᐊᖃᕈᒪᔪᒍᑦ ᑐᒃᑐᐃᑦ ᐱᔾᔪᑎᒋᓗᒋᑦ 

- ᓇᓗᓕᖅᓯᒪᓂᖃᖅᑐᑦ ᐊᕼᐃᐊᖅ ᐊᒻᒪᓗ Boothia ᑐᒃᑐᖏᑦᑕ ᒥᒃᓵᓄᑦ 

- ᐃᒃᓯᕙᐅᑕᖅ: ᐊᒥᓱᙳᕐᔪᐊᖅᓯᒪᓂᐅᔪᑦ ᐃᓕᖅᑯᓯᖓᑦ ᑕᐃᒪᓐᓇᐃᖃᑦᑕᕐᓂᖏᑦ 

- ᐃᓱᒫᓘᑎᒋᔭᕗᑦ ᐅᒥᖕᒪᐃᑦ ᐊᒥᓱᙳᕐᓗᑎᒃ ᐊᒻᒪᓗ ᑐᒃᑐᐃᑦ ᐊᒥᓲᔪᖕᓃᕐᓗᑎᒃ 

- ᐅᒥᖕᒪᐃᑦ ᑕᒪᐅᙵᖃᑦᑕᓕᖅᑐᑦ ᓇᑭᓗᒃᑖᖅ 

- ᑕᓗᕐᔪᐊᕐᒥᑦ ᓯᑎᐱᕆᐅᓕᖅᐸᑦ ᑐᒃᑐᐃᑦ ᒥᒃᓵᓄᑦ ᖃᐅᔨᓴᐃᕝᕕᑦᑎᐊᕙᒃ 

- ᑐᒃᑐᑕᖃᐅᓗᕿᑦᑐᖅ Boothia ᓄᕗᐊᓂᑦ 

- ᓄᕐᕆᐅᕐᕖᑦ ᓇᓂᓗᒃᑖᖅᑐᑦ Boothia ᓄᕗᐊᓂᑦ 

- ᐃᒃᓯᕙᐅᑕᖅ: ᑐᒃᑐᐃᑦ ᓅᖃᑦᑕᕐᓂᖏᑦ ᐊᓯᐊᙳᖅᓯᒪᓕᖅᑐᑦ ᖃᖓᒃᑰᓂᖏᑦ, ᓇᒧᙵᐅᖃᑦᑕᕐᓂᖏᑦ 

- ᐃᓱᒫᓘᑎᒋᑦᑎᐊᖅᑕᕗᑦ ᓯᕗᓂᒃᓴᒥᑦ ᑐᒃᑐᐃᑦ ᐊᒥᓲᔪᖕᓃᕐᓂᐊᕐᓂᖏᓐᓄᑦ 

- ᐃᒃᓯᕙᐅᑕᖅ: ᐊᒥᓲᓂᖅᓴᓂᒃ 6%-ᒥᐅᖓᓂᑦ ᓇᓚᐅᑦᑖᖅᑕᐅᔪᓂᒃ ᐱᔪᒪᔪᒍᑦ (ᐅᒥᖕᒪᒍᖕᓇᐅᑏᑦ) 

- ᓄᓇᓕᖕᒥᑦ ᓂᕿᓕᕆᕝᕕᒃᑖᕈᒪᔪᒍᑦ ᐅᒥᖕᒪᖕᓄᑦ 

- ᐊᒥᓱᐃᑦ ᑐᒃᑐᐃᑦ ᓂᕿᖏᑦ ᓱᕋᖃᑦᑕᖅᑐᑦ; ᓴᓪᓗᕐᓂᑦ ᑐᖁᖓᔪᓂᑦ ᕿᒪᐃᖃᑦᑕᖅᑐᑦ ᓄᓇᒧᑦ, 

ᑐᓐᓄᓖᓐᓇᕐᓂᒃ ᐱᖃᑦᑕᖅᑐᑦ ᓂᐅᕕᐊᒃᓴᕆᓂᐊᕐᓗᒋᑦ ᕿᑭᖅᑖᓗᖕᒥᐅᓄᑦ  

ᐃᓄᓗᒃᑖᓂᒃ ᐅᖃᖃᑎᖃᕐᓂᖅ 

ᐅᑉᓗᖅ: ᐄᐳᕆ 23, 2019 7-ᒥᑦ 9-ᒧᑦ ᐅᓐᓄᒃᓴᒃᑯᑦ ᕿᑎᕐᒥᐅᓂᑦ 

ᐱᔾᔪᑕᐅᔪᖅ: ᐆᒪᔪᓕᕆᔨᐊᓛᒃᑯᓐᓂᑦ ᐅᒥᖕᒪᐃᑦ ᒥᒃᓵᓄᑦ ᑲᑎᒪᓂᖅ, MX-08 

 

ᐊᕙᑎᓕᕆᔨᒃᑯᓐᓂᑦ: 

 ᐱᓕᕆᖃᑎᒋᑉᓗᒋᑦ ᓄᓇᓕᖕᒥᐅᑦ, ᖃᐅᔨᓴᐃᒋᐊᓚᐅᖅᑐᑦ Boothia ᓄᕗᐊᓂᑦ ᖃᐅᔨᓂᐊᕐᓗᑕ 

ᖃᑉᓯᓂᒃ ᐅᒥᖕᒪᒃᑕᖃᕐᒪᖔᑦ.  MX/08, Boothia ᓄᕗᐊ, ᑭᖑᓪᓕᖅᐹᒥᑦ ᓇᓚᐅᑦᑖᖅᑕᐅᓚᐅᖅᑐᖅ 

2006-ᒥᑦ, 1100-ᖑᔪᓂᑦ ᓈᓴᐃᓚᐅᖅᑐᑦ 158 ᐃᓐᓇᐅᔪᑦ ᐅᒥᖕᒪᐃᑦ ᑲᑎᔾᔪᑎᓂᕐᒦᖦᖢᑎᒃ.  

ᖃᐅᔨᒪᒐᑉᓯ, ᑕᓗᕐᔪᐊᕐᒥᐅᑦ ᐃᓱᒫᓘᑎᖃᑦᑎᐊᕐᒪᑕ ᐅᒥᖕᒪᐃᓪᓗ/ᑐᒃᑐᐃᓪᓗ ᑲᑎᖃᑦᑕᐅᑎᓂᖏᓐᓂᒃ 

ᐊᒻᒪᓗ ᐊᒥᓱᐃᑦ ᑕᑯᓯᒪᑉᓗᑎᒃ, ᓱᓇᐅᕝᕙ, ᑕᐃᒪᙵᓂᑦ 2006-ᒥᑦ, ᐅᒥᖕᒪᐃᑦ 

ᐊᒥᓱᙳᖅᐸᓪᓕᐊᓯᒪᓕᕐᒪᑕ.  ᑕᐃᒪᓐᓇᒧᑦ ᓈᓴᐃᒋᐊᓚᐅᖅᑐᑦ ᐋᒋᓯ 5-ᒥᑦ 13-ᒧᑦ, 2017-ᒥᑦ.  

ᓈᓴᐃᓂᕐᒥᑦ, ᓈᓴᓚᐅᖅᑐᒍᑦ 702 ᐃᓐᓇᕐᓂᒃ ᑲᑎᔾᔪᑎᓂᕐᒥᑦ.  41%-ᖑᔪᑦ ᑲᑎᒪᔪᓂᑦ ᑕᑯᔭᑉᑎᖕᓂᑦ, 

ᕿᓂᖅᑐᑯᓘᔪᑦ, ᒥᑭᔫᑉᓗᑎᒃ ᑲᑎᒪᓚᐅᖅᑐᑦ ᒪᕐᕉᑉᓗᑎᒃ 7-ᓄᑦ ᑲᑎᒪᖃᑦᑕᖅᖢᑎᒃ ᐊᒻᒪᓗ 

ᐊᒥᓲᓂᖅᓴᐃᑦ 19-ᖑᑉᓗᑎᒃ.  ᑕᐃᒪᓐᓇᒧᑦ ᖃᐅᔨᒪᔪᒍᑦ ᐅᒥᖕᒪᐃᑦ ᑲᑎᒪᔪᑦ 

ᐊᒥᓲᓂᖅᓴᑲᓪᓚᐅᔪᖕᓇᖅᑐᑦ ᐅᑭᐅᖑᑎᓪᓗᒍ, ᑲᑎᖃᑦᑕᖅᑑᔭᕐᒪᑕ ᐅᑭᐅᒃᑯᑦ.  ᐊᒥᓲᙱᓐᓂᖅᓴᐃᑦ 

ᑲᑎᒪᔪᑦ ᐅᑭᐅᑉ ᐃᓚᖓᒍᑐᐃᓐᓇᖅ ᑕᐃᒪᓐᓇᐃᖃᑦᑕᖅᑐᒃᓴᐅᔪᑦ.  ᓄᕐᕋᕐᓂᑦ ᐃᓐᓇᕐᓄᑦ 14%-

ᖑᓚᐅᖅᑐᖅ, ᑕᐃᒪᓐᓇ ᐱᐅᔪᒻᒪᕆᒃ ᐅᒥᖕᒪᖕᓄᑦ, ᒫᓐᓇ ᖃᓄᐃᖏᑦᑐᑦ.  ᐃᓚᖓᑦ ᐊᖏᓛᖅ 

ᐊᔾᔨᒌᙱᓐᓂᖓ 2006-ᒥᑦ ᓈᓴᐃᓂᕐᒥᑦ ᐊᒻᒪᓗ 2017-ᒥᑦ ᓈᓴᐃᓂᕐᒥᑦ ᖃᓄᑎᒋᑦ ᑎᑭᐅᑎᓂᖏᑦ 

ᓂᒋᐊᓄᑦ Boothia ᓄᕘᑉ.  ᓈᓴᐃᓂᖅ ᒫᐅᖓ ᓄᖅᑲᓚᐅᖅᑐᖅ.  ᐱᑕᖃᙱᓐᓂᕋᐃᖏᑦᑐᖅ 

ᐅᒥᖕᒪᖕᓂᑦ ᒫᓂ ᓈᓴᐃᕝᕕᐅᖏᑦᑐᒥᑦ.  ᑕᐃᑲᓂ ᑕᐃᒪᐅᔪᒃᓴᐅᔪᑦ, ᓈᓴᐃᕝᕕᒋᙱᑐᐃᓐᓇᓚᐅᖅᑕᕗᑦ 

ᐃᓂᐅᔪᖅ.  ᓈᓴᐃᕝᕕᐅᓯᒪᔪᖅ ᑭᑉᐹᕆᒃᑐᖅ MX/08-ᒥᑦ.  ᖃᑉᓯᐅᓂᖏᑦ ᐅᒥᖕᒪᐃᑦ 3649-

ᖑᓚᐅᖅᑐᑦ.  ᐊᒥᓱᙳᖅᐹᓪᓕᑦᑎᐊᖅᑐᑦ ᑭᖑᓪᓕᖅᐹᒥᑦ ᓈᓴᖅᑕᐅᓚᐅᕐᒪᑕᒥᑦ.  ᑎᖕᒥᓲᒃᑰᑦ 

ᓈᓴᐃᑉᓗᑕ, ᓈᓴᖃᑦᑕᖅᑕᕗᑦ ᐅᒥᖕᒪᐃᑦ ᐊᒻᒪᓗ ᑎᑎᕋᖅᖢᒋᑦ, ᕿᓂᖃᑦᑕᕐᒥᔪᒍᑦ ᐅᒥᖕᒪᖕᓂᒃ 

ᓂᕆᔪᖕᓇᖅᑐᓂᒃ ᐊᒻᒪᓗ ᑐᒃᑐᓂᒃᑕᐅᖅ ᕿᓂᖅᖢᑕ.  ᐅᓇ ᐅᕙᓂ ᕿᕐᓂᖅᑐᖅ ᑐᒃᑐᐃᑦ ᐊᒻᒪᓗ 

ᐊᐅᐸᓗᒃᑐᖅ ᐱᖓᓱᓂᒃ ᓴᓂᕋᓕᒃ, ᓯᑎᔪᖅ ᐅᔭᕋᒃᑎᑑᖅᑐᖅ, ᓇᓄᐃᑦ ᐊᒻᒪᓗ ᑐᒡᓕᐅᔪᖅ ᐊᐅᐸᓗᒃᑐᑦ 

ᐊᒪᕈᐃᑦ ᑕᑯᓚᐅᖅᑕᕗᑦ. 

 ᒪᓕᒃᖢᒍ ᐊᒥᓱᙳᕐᓂᖏᑦ, ᒫᓐᓇᐅᔪᖅ ᐃᒪᓐᓇᐃᖁᔨᔪᒍᑦ, ᐅᒥᖕᒪᒃᑕᐅᖃᑦᑕᖅᑐᑦ 6%-ᒦᑎᓪᓗᒍ.  

ᐊᓯᐊᙳᕐᓂᕐᒥᒃ ᑕᑯᒃᓴᐅᓇᔭᖅᑐᖅ ᐅᒥᖕᒪᒃᑕᐅᔪᖕᓇᖅᑐᓂᑦ, 66-ᓂᑦ 218-ᓄᑦ.  

ᑕᐃᒪᓐᓇᐃᓕᖓᖁᑐᐃᓐᓇᖅᑕᕗᑦ ᑭᓯᐊᓂ ᐱᔾᔪᑎᓪᓗᐊᕕᒋᔭᕗᑦ ᑕᒡᕙᓂ ᑐᓴᕐᕕᒋᓗᓯ ᐱᒻᒪᕆᐅᖕᒪᑦ 

ᐊᒥᓱᓄᑦ ᐊᓯᙳᕐᓂᐅᔪᓄᑦ ᐅᒥᖕᒪᒃᑕᐅᔪᖕᓇᖅᑐᓄᑦ. 
 

ᐊᐱᖅᑯᑏᑦ ᐊᒻᒪᓗ ᑭᐅᔾᔪᑏᑦ: 
ᓄᓇᓕᖕᒥᐅᑦ: 

 Boothia ᓄᕗᐊ ᐅᒥᖕᒪᒃᑕᖃᖅᐸᓚᐅᖅᓯᒪᙱᑦᑐᖅ ᑭᓯᐊᓂ ᑕᐃᒪᑕᖃᖃᑦᑕᓚᐅᖅᑐᖅ Prince of 

Wales ᕿᑭᖅᑕᒥᑦ.  ᑕᐃᑲᓂ ᐅᒥᖕᒪᒃᑕᖃᖅᐸᓱᓕᖃᐃ? 

 
ᐊᕙᑎᓕᕆᔨᒃᑯᑦ: 

 ᐅᒥᖕᒪᐃᑦ ᑕᑯᔭᕗᑦ ᒫᓐᓇ (Boothia ᓄᕗᐊᓂᑦ) Prince of Wales ᕿᑭᖅᑕᒥᙶᖅᑑᔭᖅᑐᑦ ᐊᒻᒪᓗ 

Somerset ᕿᑭᖅᑕᒥᑦ.  ᐅᒥᖕᒪᒃᑕᖃᖅᑐᖅ ᓱᓕ Prince of Wales ᕿᑭᖅᑕᒥᑦ ᐊᒻᒪᓗ Somerset 

ᕿᑭᖅᑕᒥᑦ, ᐃᓚᖏᑦ Boothia ᓄᕗᐊᓄᐊᓚᐅᖅᑐᒃᓴᐅᔪᑦ ᐊᒥᓱᙳᖅᐸᓪᓕᐊᓕᖅᖢᑎᒡᓗ ᑕᐃᑲᓂ. 

 
ᓄᓇᓕᖕᒥᐅᑦ: 

 ᓈᓴᓚᐅᖅᐱᓯᐅᒃ ᐅᒥᖕᒪᐃᑦ Prince of Wales ᕿᑭᖅᑕᒥᑦ? 

ᐊᕙᑎᓕᕆᔨᒃᑯᑦ: 

 2016-2017-ᒥᑦ ᓈᓴᖅᑕᐅᓚᐅᖅᑐᑦ.  ᓈᓴᐃᓚᐅᖅᑐᒍᑦ Prince of Wales ᐊᒻᒪᓗ Somerset 

ᕿᑭᖅᑕᓂᑦ 2016-2017-ᒥᑦ. 

 
ᓄᓇᓕᖕᒥᐅᑦ: 

 ᐅᓯᐅᒻᒪᓗ ᐊᒥᓲᔪᖕᓃᖅᑐᑦ ᑐᒃᑐᐃᑦ. 

 
ᐊᕙᑎᓕᕆᔨᒃᑯᑦ: 

 ᐋᒃᑲ, ᑐᒃᑐᓂᒃ ᑕᑯᓚᐅᖅᑐᒍᑦ ᑲᑎᔾᔪᑎᓐᓂᕐᒥᑦ ᑭᓯᐊᓂ ᑐᒃᑐᓂᒃ ᓈᓴᐃᖏᓐᓇᑉᑕ, ᖃᐅᔨᒪᙱᑦᑐᒍᑦ 

ᖃᖓᒃᑯᑦ ᐱᐅᓛᖑᖕᒪᖔᑦ ᓈᓴᕐᓂᐊᕐᓗᒋᑦ ᑐᒃᑐᐃᑦ ᐱᓕᕆᖃᑎᒋᓂᐊᖅᑕᕗᑦ ᐆᒪᔪᓕᕆᔨᐊᓛᒃᑯᑦ 

ᓄᓇᓕᖕᒧᓪᓗ ᐅᑎᕐᓗᑕ ᑲᑎᒪᑲᓐᓂᕐᓗᑕ ᖃᐅᔨᓂᐊᕐᓗᑕ ᑐᒃᑐᐃᑦ ᖃᓄᐃᖏᒻᒪᖔᑕ ᐋᒃᑲᓘᕝᕙ 

ᑭᓯᐊᓂ ᖃᐅᔨᒪᙱᑦᑐᒍᑦ. 
 
ᓄᓇᓕᖕᒥᐅᑦ: 

 ᒪᖃᐃᑎᐅᑉᓗᖓ, ᐅᒃᐱᕈᓱᒃᑐᖓ, ᓈᓴᙱᒃᑲᓗᐊᕈᑉᓯᐅᒃ, ᒪᖃᐃᑦᑐᒪᔪᖓ.  ᒪᓕᒃᖢᒋᑦ ᓅᓐᓂᖏᑦ, 

ᐊᒥᓱᙳᖅᐸᒃᖢᑎᒃ ᐊᒻᒪᓗ ᐊᒥᓲᙱᓐᓂᖅᓴᐅᓕᖅᐸᒃᖢᑎᒃ ᐊᒻᒪᓗ ᒪᖃᐃᑎᐅᑉᓗᖓ ᖃᐅᔨᒪᔪᖓ 

ᓅᖃᑦᑕᖅᑐᑦ. 

 ᑕᐃᑉᓱᒪᓂ, ᐃᓐᓇᕆᔭᐅᔪᓂᑦ ᑐᓴᖃᑦᑕᓚᐅᖅᑐᖓ ᐃᓚᖏᑦ ᓂᕐᔪᑏᑦ ᖃᐃᖃᑦᑕᖅᑐᑦ ᐊᒻᒪᓗ 

ᐃᓚᖏᓐᓂᑦ ᐅᑭᐅᓂᑦ ᐱᑕᖃᙱᖦᖢᑎᒃ ᐃᓚᖏᓐᓂᓪᓗ ᐅᑭᐅᓂᑦ ᐊᒥᓲᑉᓗᑎᒃ.  ᐅᖃᐅᓯᑐᖃᖅ 

ᐃᓐᓇᕆᔭᐅᔪᓂᑦ ᐃᓚᖏᓐᓂᑦ ᐅᑭᐅᓂᑦ ᐊᒥᓱᓂᒃ ᐱᑕᖃᓕᖅᐸᒃᖢᓂ ᐃᓚᖏᓐᓂᓪᓗ 

ᐱᑕᖃᙱᖦᓗᑎᒃ.  (ᐃᓄᐃᑦ ᖃᐅᔨᒪᔭᑐᖃᖏᑦ). 

 ᐆᒪᔪᓕᕆᔨᐊᓛᒃᑯᓐᓂᑦ ᐊᐅᓚᑦᑎᔩᑦ ᐱᔭᒃᓴᖏᑦ, ᐅᑉᓗᓗᒃᑖᑦ ᐊᑐᖅᑕᐅᕙᑦ?  ᒪᖃᐃᖃᑦᑕᕐᓂᕋ ᐊᒻᒪᓗ 

ᓇᖕᒥᓂᖅ ᑕᐅᑐᒃᑕᑉᑯᑦ ᑕᒪᑐᒥᙵᑦ, ᑐᑭᓯᕗᖓ 218 ᐅᒥᖕᒪᒍᑎᒃᓴᐃᑦ ᐅᒃᑯᐃᖓᔪᑦ ᒫᓐᓇ 

ᐅᑭᐅᕆᔭᑉᑎᖕᓄᑦ?  

 
ᐊᕙᑎᓕᕆᔨᒃᑯᑦ: 

 ᑕᐃᒪᑐᖅ ᐱᒋᐊᕐᓂᐊᖅᐳᖅ ᔪᓚᐃᒥᑦ, ᓯᕗᓪᓕᕐᒥᑦ ᐅᖃᐅᓯᕆᔭᕗᑦ ᖃᑉᓯᐅᓂᖏᑦ, 

ᐊᒥᓱᙳᕆᐊᕐᓂᐊᖅᑐᑦ?  218-ᒧᐊᖁᔭᕗᑦ, ᐊᒥᓲᓂᖅᓴᐅᑐᐃᓐᓇᕆᐊᖃᖅᑐᑦ.  ᔪᓚᐃᒥᑐᖅ ᑕᐃᒪ 

ᐊᒥᓱᙳᕆᐊᖅᓯᓂᐅᓂᐊᖅᐳᖅ. 
 

ᓄᓇᓕᖕᒥᐅᑦ: 

 218 ᐅᕙᒻᓄᑦ ᐃᔪᕐᓇᒥᐊᖅᑐᖅ.  ᐊᒥᓱᓄᑦ ᐅᑭᐅᓂᑦ ᐊᐱᖅᓱᐃᓐᓇᖅᖢᓂ, ᓄᓇᓕᖕᒥᐅᑦ ᑕᖃᓕᖅᑐᑦ.  

ᐅᖃᖅᖢᓯᓗ 1200-ᓗᐊᖑᔪᑦ ᐅᒥᖕᒪᐃᑦ ᐊᒻᒪᓗ ᐃᓐᓇᕆᔭᕗᑦ ᐅᖃᓪᓚᒃᑐᑦ ᐅᒥᖕᒪᐃᓪᓗ ᑐᒃᑐᐃᓪᓗ 

ᑲᑎᖃᑦᑕᐅᑎᓂᖏᓐᓂᒃ ᐅᕙᑉᑎᖕᓄᑦ ᐃᓱᒫᓗᖕᓇᒻᒪᕆᒃᑐᖅ.  90%-ᓂᒃ ᐅᒥᖕᒪᒍᖕᓇᐅᑎᓂᒃ 

ᒪᓂᒪᓕᖅᑎᖁᔭᑉᓯ.  ᖃᑉᓯᐊᕐᔪᐃᓐᓇᕐᓂᒃ ᐅᒥᖕᒪᒍᖕᓇᐅᑎᑕᖃᖅᑐᖅ ᒫᓐᓇ ᖃᐅᔨᒪᓗᒃᑖᖅᖢᑕᓗ 

ᓄᓇᓕᑉᑎᖕᓂᑦ ᓯᕗᓪᓕᖅᐸᐅᖃᑦᑕᖅᑐᒍᑦ ᐅᒥᖕᒪᒍᖕᓇᐅᑎᓄᑦ ᒪᖃᐃᒋᐊᕐᓂᐊᓵᖅᖢᑕ.  

ᖃᑉᓯᐊᕐᔪᐃᓐᓇᕐᓂᒃ ᐃᓚᓯᖃᑦᑕᐃᓐᓇᖅᑐᑦ ᐅᒥᖕᒪᒍᖕᓇᐅᑎᓂᒃ ᐆᒪᔪᓕᕆᔨᐊᓛᒃᑯᑦ ᑎᑎᕋᕐᕕᖓᑦ 

ᐊᒻᒪᓗ ᓄᖑᓯᒪᓕᖅᖢᑎᒃ.  ᐃᓚᓯᓂᑐᐃᓐᓇᐅᔪᖅ ᐃᖢᐃᓗᑕᓂᒃ ᐅᒥᖕᒪᒐᒃᓴᐅᑎᖃᕐᓂᕆᔭᑉᑎᖕᓄᑦ.  

ᐊᓯᐊᓂᑦᑕᐅᖅ ᑐᒃᑐᐃᓪᓗ ᐅᒥᖕᒪᐃᓪᓗ ᒥᒃᓵᓄᑦ, ᐱᓕᕆᖃᑎᒌᒋᐊᖃᒻᒪᕆᒃᑐᒍᑦ.  

ᖃᓄᐃᓕᐅᕐᓂᖅᑕᖃᖅᑐᖅ ᓄᓇᓕᑉᑎᖕᓂᑦ.  ᑐᒃᑐᓯᐅᕐᓂᖅ ᐱᒋᐊᕐᓂᐊᖅᑐᖅ ᐋᒋᓯᒥᑦ.  ᑐᒃᑐᐃᑦ 

ᐊᑉᖁᓵᖃᑦᑕᕐᓂᐊᖅᑐᑦ ᑕᒡᕘᓇ.  ᐃᓚᖓᑦ ᐃᖢᐃᓗᑕᐅᓛᖑᔪᖅ ᐃᓄᐃᑦ ᖃᓄᐃᓕᐅᕐᓂᖏᑦ 

ᐅᖃᖅᑐᖓ ᐃᓄᐃᑦ ᖃᓄᐃᓕᐅᕐᓂᕆᔭᖏᓐᓄᑦ, ᓂᐅᕕᕐᕖᑦ ᖃᕐᔪᓂᒃ ᓂᐅᕕᐊᒃᓴᖃᓲᑦ, ᖁᑭᐅᑎᒧᑦ 

ᖃᓄᐃᑦᑑᒐᓗᐊᑭᐊᖅ ᑭᓯᐊᓂ ᑎᑭᓴᐃᔪᖕᓇᖅᑐᑎᑦ ᖁᑭᐅᑎᒥᑦ eBay-ᒥᑦ $80-ᒧᑦ.  

ᓇᓗᐃᓪᓚᑦᑖᕈᖕᓇᖏᑕᕋ ᖁᑭᐅᑎ ᐊᑭᓗᒃᑑᔪᖅ ᐊᒻᒪᓗ ᖃᕐᔪᖏᑦ ᐊᑭᓗᒃᖢᑎᒃ ᐊᒻᒪᓗ 

ᑐᒃᑐᑕᖃᓕᕐᓂᐊᖅᖢᓂ.  ᑐᒃᑐᑐᐃᓐᓇᐅᖏᑦᑐᑦ, ᐃᑭᓪᓕᖅᓯᖃᑦᑕᖅᑐᑦ ᖃᓄᐃᑦᑐᑐᐃᓐᓇᕐᓂᒃ 

ᓂᕐᔪᑎᓂᒃ ᐊᒻᒪᓗ ᖁᑭᐅᑎᑕᖃᙱᑦᑐᖅ ᐃᖢᐃᓗᑕᖅ 2-ᖑᔪᖅ.  ᐃᖢᐃᓗᑕᖅ 3, ᐃᓄᐃᑦ 

ᕿᑭᖅᑖᓗᖕᒥᑦ ᑐᓐᓄᓕᖕᓂᒃ ᑐᒃᑐᓂᒃ ᑐᒃᓯᕋᖃᑦᑕᖅᑐᑦ ᐊᒻᒪᓗ ᒪᖃᐃᓐᓂᖅ ᐊᔪᙱᑦᑐᑦ 

ᑐᒃᑐᓯᐅᖃᑦᑕᖅᑐᑦ ᑐᓐᓄᓕᖕᓂᑦ ᑐᓐᓄᓕᒐᙱᒃᑯᑎᒡᓗ ᑐᒃᑐᑕᑎᒃ ᕿᒪᒃᖢᒍ ᑖᒻᓇ ᐱᖓᓱᒋᔭᐅᔪᖅ 

ᐃᖢᐃᓗᑕᖅ.  ᑕᒪᒃᑯᐊ ᐱᑕᖃᕈᖕᓃᖅᑎᑦᑕᕆᐊᖃᖅᑕᕗᑦ ᖃᓄᐃᓕᐅᕈᑎᒋᓗᒋᑦ.  ᖁᔭᓐᓇᒦᒃ. 

 
ᐊᕙᑎᓕᕆᔨᒃᑯᑦ: 

 ᐅᖃᕈᒪᔪᖓ ᓯᕗᓪᓕᖅᐹᒥᒃ ᐱᒻᒪᕆᐅᑉᓗᓂᓗ ᐊᒃᓱᐊᓗᒃ ᖁᔭᓐᓇᒦᒃ ᐃᓱᒫᓘᑎᒋᔭᑉᓯᖕᓂᒃ 

ᐅᖃᐅᑎᒐᑉᑎᒍᑦ, ᐃᓱᒫᓘᑕᐅᔪᑦ ᐱᒻᒪᕆᐅᒋᑦᑎᐊᖅᑕᕗᑦ ᐊᓕᐊᓇᐃᒋᔭᕗᓪᓗ ᒪᖃᐃᑦᑎᐊᖃᑦᑕᕐᓂᕐᒥᒃ 

ᐊᑐᖅᑕᐅᔪᒪᓂᖅ ᐊᒻᒪᓗ ᐃᓄᐃᑦ ᓱᕋᐃᑐᐃᓐᓇᙱᓪᓗᑎᒃ ᓂᕿᓂᒃ, ᑕᒪᓐᓇ ᐱᔾᔪᑎᒋᑉᓗᒍ, 

ᐃᖏᒡᓕᒋᐊᖅᑎᓐᓂᐊᖅᐸᕗᑦ ᖃᐅᔨᓴᐃᓃᑦ ᐃᓂᐅᔪᓂᑦ ᓄᖅᑲᖅᑎᓐᓇᓱᒡᓗᒍ ᓱᕋᐃᑐᐃᓐᓇᖃᑦᑕᕐᓂᖅ 

ᐊᒻᒪᓗ ᐃᓄᐃᑦ ᐊᑐᖃᑦᑕᖅᑐᑦ ᓯᖁᒥᑦᑎᓂᒃᑯᑦ ᖃᕐᔪᕐᓂᑦ.  ᑕᒪᓐᓇ ᐱᓕᕆᐊᕆᔪᖕᓇᖅᑕᕗᑦ 

ᐊᑐᖅᑎᑦᑎᑦᑕᐃᓕᓂᕐᒧᑦ, ᖁᔭᓐᓇᒦᒃ. 
 
ᓄᓇᓕᖕᒥᐅᑦ: 

 ᑕᒪᓐᓇ ᐊᓯᐊᖑᔪᖅ ᐃᓱᒪᒋᔭᐅᔪᒃᓴᖅ, ᐃᑲᔪᕈᖕᓇᐃᓐᓇᖃᑦᑕᖅᑐᖓ ᐅᑭᐅᒃᑯᑦ ᖃᐅᔨᓴᐃᔪᓂᒃ, ᐄ, ᑭᓯᐊᓂ 

ᐊᒥᓲᙱᑦᑐᑦ ᓯᖁᒥᑦᑎᑉᓗᑎᒃ ᖃᓄᐃᓕᐅᖃᑦᑕᖅᑐᑦ.  ᖃᐅᔨᒋᐊᕈᕕᑦ ᑲᓇᐃᑎᔭᓐ ᓄᐊᑦ-ᑯᑦ ᐊᒻᒪᓗ ᕘᔅᑎᐊ-ᑯᑦ 

ᐱᖁᑎᓂᒃ ᐊᐅᓪᓚᖅᑎᑦᑎᓂᕐᒧᑦ ᐊᓕᓚᔪᖏᑦ.  ᖃᐅᔨᑲᐅᑎᒋᓂᐊᖅᑐᑎᑦ ᑭᑐᑦ ᓂᐅᕕᐊᒃᓴᖃᖃᑦᑕᖅᑐᓂᒃ 

ᑮᓇᐅᔭᑎᒍᑦ, ᑮᓇᐅᔭᖅᑖᑲᐅᑎᒋᓂᐊᕐᓗᑎᒃ, ᐅᕝᕙᓘᓐᓃᑦ Facebook-ᑯᑦ ᓂᐅᕕᐊᒃᓴᖃᕐᕕᒃᑯᑦ.  ᑕᒪᒃᑯᐊ ᑕᒡᕙ 

ᖃᐅᔨᒋᐊᕐᕕᐅᖅᑲᐅᑕᐅᔭᕆᐊᖃᖅᑐᑦ. 
ᐊᕙᑎᓕᕆᔨᒃᑯᑦ: 

 ᖃᐅᔨᒋᐊᕐᓂᐊᖅᐳᒍᑦ 6%-ᓄᑦ, 90%-ᓄᑦ, ᑐᓴᑦᑎᐊᖅᑐᖓ 66-ᖑᔪᑦ ᐅᒥᖕᒪᒍᖕᓇᐅᑏᑦ ᓈᒻᒪᙱᒻᒪᑕ, 

ᐅᒥᖕᒪᖕᓂᒃ ᐱᒃᑲᓐᓂᕈᒪᔪᑦ ᓄᓇᓕᖕᒥᐅᑦ ᑕᒪᓐᓇᓗ ᑲᒪᒋᔪᖕᓇᖅᑰᖅᑕᕋ, ᖃᑉᓯᑦ ᓄᓇᓕᖕᒥᐅᓄᑦ 

ᓈᒻᒪᒋᔭᐅᓇᔭᖅᐸ? 

 
ᓄᓇᓕᖕᒥᐅᑦ: 

 ᐅᒥᖕᒪᒃᓯᐅᕐᓂᐊᕐᓗᓂ ᐅᒥᖕᒪᒍᖕᓇᕈᑎᖃᖅᑐᓂᒃ ᐱᑕᖃᖁᔨᙱᑦᑐᖓ, ᐊᒻᒪᓗ ᐊᒥᓱᐃᑦ ᒪᒃᑯᒃᑐᑦ 

ᒪᖃᐃᑏᑦ ᐅᒥᖕᒪᒍᖕᓇᕐᓗᑎᒃ ᖃᖓᒃᑯᑐᐃᓐᓇᖅ ᐅᑭᐅᑉ ᐃᓗᐊᓂᑦ, ᐅᑭᐅᓗᒃᑖᕐᒥᑦ ᐅᐱᕐᖔᒃᑯᓪᓗ.  

ᐅᒥᖕᒪᒍᖕᓇᕈᑎᑕᖃᙱᑉᐸᑦ, ᐱᐅᓂᖅᓴᐅᓇᔭᖅᑐᖅ, ᑭᑐᑐᐃᓐᓇᓄᑦ ᐅᒃᑯᐃᖓᓗᓂ. 

 ᒪᖃᐃᑎᓗᒃᑖᖅᑲᔭᐃᑦ ᐱᔭᕆᐊᖃᖅᑕᒥᖕᓃᓐᓇᖅ ᐱᓇᓱᖃᑦᑕᖅᑐᑦ ᐃᓱᒪᔪᕐᓗ ᒪᖃᐃᑎᓗᒃᑖᕐᓚᐃᑦ 

ᑕᐃᒪᓐᓇᐃᑦᑐᑦ, ᐊᒥᓲᓂᖅᓴᐃᑦ ᑕᐃᒪᓐᓇᐃᖃᑦᑕᖅᑐᑦ ᑕᑯᔪᒪᑐᐃᓐᓇᖅᑐᖅ ᐊᖏᒡᓕᒋᐊᕐᓗᒋᑦ 

ᐱᔪᖕᓇᖅᑕᖏᑦ. 

 ᐅᖃᐅᓯᐅᖅᑲᐅᔪᑦ ᐊᑐᖅᑕᐅᓂᖏᑦ ᖁᑭᐅᑏᑦ ᐊᒻᒪᓗ ᓴᙲᓗᐊᕐᓂᖏᑦ ᓂᕐᔪᑎᓄᑦ ᑭᓯᐊᓂ ᐊᖏᔪᑦ 

ᓂᕐᔪᑏᑦ ᓂᖀᔭᖅᑕᐅᑐᐃᓐᓇᖃᑦᑕᖅᑐᑦ 223-ᓗ ᓈᒻᒪᑦᑎᐊᖅᑐᖅ ᑐᒃᑐᒧᑦ ᑭᓯᐊᓂ 

ᐊᑦᑎᖕᓂᖅᓴᐃᑦ .22 ᐊᑐᖅᑕᐅᖃᑦᑕᕆᐊᖃᙱᑦᑐᑦ ᐊᖏᔪᓄᑦ ᓂᕐᔪᑎᓄᑦ. 

 ᖁᔭᓐᓇᒦᒃ ᐅᖃᖅᑲᐅᒐᒪᑐᑦ ᐅᐊᑦᑎᐊᖅ, 90% ᐅᒥᖕᒪᒍᖕᓇᐅᑏᑦ ᒪᓂᒪᑎᓪᓗᒋᑦ (ᑐᑭᓯᐊᓂᖅ 

ᐊᔪᖅᑕᕋ ᖃᓄᐃᓕᐅᕐᒪᖔᑦ).  ᖃᓄᐃᖏᑦᑐᒍᑦ ᐅᒥᖕᒪᐃᑦ ᒥᒃᓵᓄᑦ ᑕᒡᕙᓂ, ᐃᓚᖓᑦ ᐃᓐᓇᕆᔭᕗᑦ 

ᐅᖃᐅᓯᖃᖅᑐᖅ ᐅᒥᖕᒪᖕᓂᒃ ᑕᒡᕙᓂ.  ᖃᐅᔨᒪᔪᒍᓪᓗ ᑕᒪᐅᖓ ᑎᑭᑉᐸᓪᓕᐊᖕᒪᑕ 

ᐊᒻᓱᓗᐊᖑᓕᖅᖢᑎᒡᓗ, ᑐᒃᑐᐃᑦ ᓂᕆᖃᑦᑕᖅᑕᖏᓐᓂᒃ ᓂᕆᑲᑕᖕᓂᖅᓴᐅᓕᖅᑐᑦ.  ᐅᖃᖅᑲᐅᒐᒪᑐᑦ, 

90% ᐊᑐᖅᑕᐅᔪᖕᓇᖅᓯᓗᑎᒃ, 218 ᐅᕙᒻᓄᑦ ᐃᔪᕐᓇᑐᐃᓐᓇᖅᑐᖅ.  ᓈᒻᒪᔾᔮᙱᑦᑐᖅ. 

 ᑐᒃᑐᓂᒃ ᒪᖃᐃᒃᑳᖓᕕᑦ, ᑐᒃᑐᔾᔪᑎᖃᖃᑦᑕᖅᑐᑦ, ᒪᖃᐃᑦᑐᖕᓇᕐᓂᐊᕋᑉᑕ, ᑕᐃᒪᓐᓇᐃᑦᑐᒪᔪᒍᑦ.  

ᑕᒪᓐᓇ ᐃᖢᐃᓗᑕᐅᓕᖅᑐᖅ ᐅᑉᓗᒥ ᐊᒧᔭᒃᓴᖅᑕᖃᙱᑦᑐᒍᑦ.  ᐃᓚᖏᑦ ᒪᒃᑯᒃᑐᑦ ᐅᖓᑎᓗᐊᖓᓄᑦ 

ᑐᒃᑐᖃᑦᑕᖅᑐᑦ ᐊᓯᖏᓐᓂᒡᓘᓐᓃᑦ ᕿᒪᐃᑉᓗᑎᒡᓗ ᓄᓇᒧᑦ.  ᐅᒥᖕᒪᒍᖕᓇᕈᑎᖃᕈᑉᑕ, 

ᐃᖢᐃᓗᑕᐅᓕᕈᖕᓇᕐᒥᔪᖅ, ᐅᖓᑎᓗᐊᖓᓄᑦ ᐅᒥᖕᒪᒡᓗᑕ.  ᖃᐅᔭᒪᔭᑉᑯᑦ, ᐅᒥᖕᒪᐃᑦ 

ᐱᔭᕆᐊᑐᓂᖅᓴᐅᔪᑦ ᐊᒦᔭᖅᖢᒋᑦ ᐊᒻᒪᓗ ᓴᓗᒻᒪᖅᓴᖅᖢᒋᑦ ᑐᒃᑐᓂᐅᖓᓂᑦ.  ᒪᒃᑯᒃᑐᐃᑦ 

ᐅᖓᑎᓗᐊᖓᓄᑦ ᐱᑕᖅᐸᑕ ᐊᑕᓯᖅ ᐅᑉᓗᕐᒥᑦ, ᓴᓗᒻᒪᖅᓴᐃᕌᓂᖕᓂᖅ ᐊᔪᑐᐃᓐᓇᕆᐊᖃᖅᑕᖏᑦ.  

ᐅᓇᑦᑕᐅᖅ ᐃᓱᒪᒋᔭᕆᐊᖃᖅᑕᕗᑦ, ᓂᕐᔪᑎᖁᑎᕗᑦ ᖃᓄᐃᖏᑎᑦᑕᕆᐊᖃᖅᑕᕗᑦ.  ᐊᒧᔭᒃᓴᖃᕈᑉᑕ, 

ᖃᓄᐃᒋᙱᑕᕋ. ᐊᒧᔭᒃᓴᐃᑦ ᐊᒥᒐᓕᖅᑐᑦ, ᐅᒥᖕᒪᐃᑦ ᐊᒥᓱᙳᒃᑲᓐᓂᖅᑐᑦ ᑐᒃᓯᕋᕈᖕᓇᖅᑐᒍᓪᓗ 

ᐊᒧᔭᒃᓴᖅᑖᒃᑲᓐᓂᕈᒪᓗᑕ ᑭᓯᐊᓂ ᐊᒧᔭᒃᓴᖅᑕᖃᕐᓗᓂ ᐱᐅᓂᖅᓴᐅᖅᑰᖅᑐᖅ, ᖃᐅᔨᒪᓂᐊᕐᓗᑕ 

ᖃᑉᓯᓂᒃ ᐅᒥᖕᒪᒃᑐᖃᓚᐅᕐᒪᖔᑦ ᐅᑭᐅᕐᒥᑦ. 

 ᐅᕙᖓᓕ 270-ᓂᒃ ᐅᒥᖕᒪᒍᖕᓇᐅᑎᓂᒃ ᐱᖁᔨᔪᖓ. 

 
ᐊᕙᑎᓕᕆᔨᒃᑯᑦ: 

 ᑕᒪᑉᓯᓗᒃᑖᖅ ᖁᔭᓐᓇᒦᕈᒪᔭᑉᓯ ᖃᐃᖅᑲᐅᒐᑉᓯ ᐅᓐᓄᒃ ᐊᒻᒪᓗ ᓂᑉᓕᕈᖕᓇᖅᑲᐅᒐᑉᓯ ᑐᓴᖅᑎᖦᖢᑕ.  

ᐊᑑᑎᖃᑦᑎᐊᖅᑐᖅ ᐊᐅᓚᑦᑎᓂᕐᒧᑦ ᐱᕙᓪᓕᐊᓂᕐᒥᒃ, ᐊᒃᓱᐊᓗᒃ ᖁᔭᓐᓇᒦᖅᐸᑉᓯ.  

ᐱᓕᕆᖃᑎᒋᓂᐊᖅᐸᕗᑦ ᐆᒪᔪᓕᕆᔨᐊᓛᓯ ᑕᐃᒪᑐᕐᓗ ᐅᑉᓗᒥᒨᓕᖅᑐᖅᓯᒪᔪᓂᒃ ᓈᓴᐅᑎᓂᒃ ᑐᓂᓗᓯ 

ᔪᓚᐃᒧᑦ, ᑭᖑᓪᓕᕐᒥᑦ ᒪᖃᐃᓐᓇᐅᔪᒧᑦ.  ᓇᖕᒥᓂᖅ ᐊᓕᐊᓇᐃᒋᑦᑎᐊᖅᑲᐅᔭᕋ ᓯᕗᓪᓕᖅᐹᒥᓪᓗ 

ᓄᓇᓕᑉᓯᖕᓄᐊᖅᖢᖓ ᐊᒻᒪᓗ ᑲᑎᖅᑲᐅᒐᑉᓯ ᑕᒪᑉᓯ, ᐊᒻᒪᓗ ᓯᕗᓂᒃᓴᒥᑦ ᓂᕆᐅᒃᑐᖓ ᐅᑎᓛᕐᓗᖓ 

ᑕᒡᕗᖓ. 

 ᐱᐊᓂᒃᐸᓪᓕᐊᓕᖅᑎᓪᓗᑕ, ᖁᕕᐊᓱᑦᑎᐊᖅᑐᖓ ᐅᓐᓅᔪᖅ ᑐᓴᖅᑎᖅᑲᐅᒐᑉᑎᒍᑦ, ᐅᒥᖕᒪᐃᑦ 

ᖃᓄᐃᖏᑦᑐᑦ, ᑭᓯᐊᓂ ᐃᒻᒪᖅᑳ ᖃᓄᐃᖏᓗᐊᕆᔭᐅᔪᑦ ᓄᓇᓕᖕᒥᐅᓄᑦ, 

ᐃᒡᓗᒌᓕᖅᑎᓯᒪᑎᑦᑕᕆᐊᖃᖅᑕᕗᑦ ᐊᒻᒪᓗ ᐃᓱᒪᒋᓗᒋᑦᑕᐅᖅ ᓄᓇᓕᐅᑉ ᐱᔪᒪᔭᖏᑦ ᑕᐃᒪᓐᓇ 

ᐅᖃᐅᓯᕆᖅᑲᐅᔭᓗᒃᑖᓯ ᐱᓂᐊᖅᑕᕗᑦ ᐊᒻᒪᓗ ᐆᒪᔪᓕᕆᔨᐊᓛᒃᑯᑦ ᑲᑎᒪᔨᖓᓐᓂᒃ 

ᑕᒡᕙᓃᖃᑕᐅᖅᑲᐅᔪᒥᑦ ᐃᓕᑉᓯᖕᓂᑦᑕᐅᖅ ᑐᓵᔪᖅ ᐊᒻᒪᓗ ᐱᓕᕆᖃᑎᒌᒡᓗᑕ ᖃᐅᔨᒪᔪᖓ 

ᓇᓂᓯᓂᐊᖅᑐᒍᑦ ᐋᖅᑭᒃᓯᓂᕐᒥᒃ ᐊᔪᙱᓐᓂᐊᖅᑐᒥᒃ ᑭᑐᓗᒃᑖᓄᑦ 

ᑎᑎᖅᑲᒧᑦ ᐃᓚᒋᔭᐅᔪᖅ 1 

ᑕᑯᕋᓐᓈᖅᑎᑦᑎᓂᖅ 2019 

 

ᐊᑖᓂᑦᑐᖅ ᑕᑯᕋᓐᓈᖅᑐᐅᔪᒃᓴᖅ: 

ᑎᑎᖅᑲᒧᑦ ᐃᓚᒋᔭᐅᔪᖅ 2 

ᖃᕆᑕᐅᔭᒃᑯᑦ ᐃᑲᔪᖅᑕᐅᓂᕐᒧᑦ ᑕᓗᕐᔪᐊᕐᒥᑦ ᐆᒪᔪᓕᕆᔨᐊᓛᒃᑯᓐᓂᑦ 

 


